
sþ. 35. Tillaga til þingsályktunar r33. mál]
um eflingu Landhelgisgæzlunnar.

(Lögð fyrir Alþingi á 93. löggjafarþingi, 1972.)

Alþingi ályktar að heimila rikisstjórninni að stofna til byggingar eða kaupa á
nýju varðskipi fyrir Landhelgisgæzluna.

Athugasemdir við þingsályktunartillögu þessa.
Útfærsla fiskveiðilögsögnunnar hefur í för með sér þörf á eflingu á skipakosti

Landhelgisgæzlunnar. Hafsvæði það, sem nú hefur verið aukið við lögsöguna, gerir
auknar kröfur til varðskipanna. Á þessu ári hefur orðið veruleg aukning á gæzlustyrk
Landhelgisgæzlunnar með tilkomu nýrrar og afkastameiri flugvélar, stærri þyrlu og
við endurnýjun varðskipsins Þórs, sem að henni lokinni er fullgilt til gæzlustarfa við
hlið nýjustu varðskipanna. Óðins (1959) og Ægis (1968). Svo sem fram kemur í bréfi
forstjóra Landhelgisgæzlunnar, dags. 14. október 1972, til dómsmálaráðuneytisins,
sem prentað er hér á eftir sem fylgiskjal, er æskilegt, að Landhelgisgæzlan eigi 4
varðskip vel fallin til úthafsgæzlu til að sinna þeim verkefnum, sem hinum nýju
aðstæðum fylgja. Um sinn verður þessum þörfum þjónað með leigu á hvalveiðiskip-
inu "Hvalur 9", en nauðsynlegt er að stefna að frambúðarúrlausn. Að því marki
beinist einnig fjársöfnun sú til Landhelgisgæslunnar, sem hafin hefur verið og
er jafnframt tákn um samstöðu þjóðarinnar um störf Landhelgisgæzlunnar og þau
markmið er hún þjónar. Hér er því lagt til að rikisstjórninni sé þegar i stað heimilað að
hefjast handa um undirbúning að smíði eða kaupum á fullkomnu gæzluskipi.

Fylgiskjal

Dómsmálaráðuneytið,
Arnarhváli,
Reykjavik.

Með vísun til viðræðna um nauðsyn þess að bæta skipakost Landhelgisgæzl-
unnar vegna útfærslu fiskveiðilandhelginnar í 50 sjómílur, vil ég leyfa mér að leggja
til, að háttvirt ráðuneytið heimili að hafinn verði undirbúningur að smíði, eða ef
betur þætti henta kaupum, á heppilegu skipi til þeirra nota.

Orsök þessa er sú, að eins og fram kemur í skýrslu Landhelgisgæzlunnar til
háttvirts ráðuneytisins frá 28.8. 1971 um gæzlu 50 sjómílna landhelgi, þá eru aðeins
3 af 5 núverandi varðskipum hæf til raunverulegrar úthafsgæzlu hér við land hvað
snertir nauðsynlegan hraða, en gera verður ráð fyrir a. m. k. fjórum ganggóðum varð-
skipum við gæzlu svo stóraukins svæðis.

Lítill vafi er á því, að nýtt skip, svipað nýjasta varðskipinu, myndi tæknilega
verða bezta skipið til allra nota, en þó er ekki rétt að útiloka möguleika á kaupum
á t. d. mjög hraðskreiðu skipi þótt aðrir eiginleikar, eins og hæfni til björgunar-
starfa, væru minni. Fjárhagslega gæti sú lausn orðið mun hagstæðari.

En þar sem allar slíkar athuganir og undirbúningsvinna munu taka tíma og kosta
nokkurt fé áður en endanlegar ákvarðanir verða teknar, væri æskilegt að geta hafizt
handa í þeim efnum sem fyrst.

Reykjavík, 14. okt. 1972.

Pétur Sigurðsson.


